ՀԱՅՏԱՐԱՐՈՒԹՅՈՒՆ
հրավերի պարզաբանման մասին

Հայտարարության սույն տեքստը հաստատված է գնահատող հանձնաժողովի
 2022 թվականի մարտի 23-ի թիվ 2 որոշմամբ և հրապարակվում է 
“Գնումների մասին” ՀՀ օրենքի 29-րդ հոդվածի համաձայն

Ընթացակարգի ծածկագիրը ՀՀԱՆ-ԲՄԽԾՁԲ-ԻԽՆ-22/50

ՀՀ արդարադատության նախարարության կարիքների համար իրավական խորհրդատվության և դատական ներկայացուցչության ծառայությունների ձեռքբերման նպատակով 	կազմակերպված ՀՀԱՆ-ԲՄԽԾՁԲ-ԻԽՆ-22/50 ծածկագրով գնման ընթացակարգի գնահատող հանձնաժողովը  ստորև ներկայացնում է նույն ծածկագրով հրավերի վերաբերյալ 18․08․2022թ․ստացված հարցադրումները և դրանց վերաբերյալ 19․08․2022թ․  տրամադրված պարզաբանումները`
Հարցադրում N 1
Հրավերի 1-ին մասի 2.3-րդ կետի 2-րդ ենթակետով սահմանված է «աշխատանքային ռեսուրսներ» որակավորման չափանիշի մասով նշված է, որ մասնակիցը պետք է ունենա փաստաբան ով իր հերթին պետք է ունենա դատական ներկայացուցչության իրականացման փորձ հետևյալ տեսակի գործերից առնվազն երկուսով՝  վնասի հատուցման վերաբերյալ վեճեր, սեփականության իրավունքի հետ կապված վեճեր, գործարքների հետ կապված վեճեր, աշխատանքային վեճեր, հանրային ծառայության անցնելու կամ դադարեցնելու վերաբերյալ վեճեր, վարչական մարմինների կողմից կայացված որոշումների, գործողությունների և անգործությունների վիճարկման վերաբերյալ վեճեր:
Խնդրում եմ պարզաբանել՝ արդյոք անհրաժեշտ է որպեսզի մասնակից իրավաբանական անձն ունենա մեկ փաստաբան, ով ունի այդ փորձառությունը, թե մասնակից իրավաբանական անձը կարող է ունենալ մեկից ավելի փաստաբանները, ովքեր հավաքական առումով կապահովեն նշվա փորձառությունը:

Պարզաբանում N 1.
Հաշվի առնելով այն հանգամանքը, որ ըստ հրավերի դիմում կարող են ներկայացնել ինչպես անհատ փաստաբանները, այնպես էլ իրավաբանական անձինք, առանցքայինը այս հարցում այն է, որ դիմողը պետք է իրականացրած լինի նշված ոլորտներում փաստաբանական գործունեությունուն: Սակայն, հաշվի առնելով, որ իրավաբանական անձի անունից փաստաբանական գործունեություն իրականացնելու է կոնկրետ փաստաբանը, այս առումով որոշիչ է լինելու ոչ թե ընդհանրապես իրավաբանական անձի, այլ իրավաբանական անձի հետ աշխատանքային կամ այլ հարաբերություններում գտնվող փաստաբանի մոտ  հայտով ներկայացված գործերի տեսակներից առնվազն երկուսով դատական ներկայացուցչության փորձի առկայությունը:  
Հարցադրում N 2
Հրավերի նույն կետով սահմանված է, որ «աշխատանքային ռեսուրսներ» որակավորման չափանիշին համապատասխանությունը հիմնավորելու համար մասնակիցը հայտով պետք է ներկայացնի նախկինում կատարած պայմանագրի (պայմանագրերի, համաձայնագրերի) պատճենները, ինչպես նաև տվյալ պայմանագրի կողմերի հաստատած` պայմանագրի սահմանված ժամկետում կատարումը հավաստող ակտի (հանձնման-ընդունման արձանագրություն և այլն) պատճենը կամ տվյալ պայմանագրի կատարումն ընդունած կողմի գրավոր հավաստումը: Այս մասով անհրաժեշտ ենք համարում Ձեր ուշադրությունը հրավիրել այն հանգամանքի վրա, որ վստահորդների հետ կնքված բազմաթիվ պայմանագրեր ներառում են առևտրային և/կամ փաստաբանական գաղտնիք և դրանք ենթակա չեն հրապարակման առանց կողմերի գրավոր համաձայնության, իսկ բոլորի համաձայնությունը ստանալն իրատեսական չէ ժամանակային առումով և կամ բազմաթիվ տեխնիկական խոչընդոտների պատճառով՝ վստահորդ իրավաբանական անձի լուծարում, վստահորդ ֆիզիկական անձի բացակայություն երկրից, մահ, վերջինիս հետ կապ հաստատելու համար անհրաժեշտ կոնտակտայի տեղեկատվության փոփոխության հետևանքով անհասանելիություն և այլն: ՈՒստի խնդրում եմ պարզաբանել՝ արդյոք հնարավոր է որպես «աշխատանքային ռեսուրսներ» որակավորման չափանիշին համապատասխանությունը հիմնավոր փաստ ներկայացնել դատական գործերի ցանկը, հաշվի առնելով, որ դրանց տվյալները հրապարակվում են նաև datalex.am կայքում:

Պարզաբանում N 2
Հրավերով ներկայացվող պահանջներից է նաև այն, որ մասնակիցը հայտով ներկայացնում է նախկինում կատարած պայմանագրի (պայմանագրերի, համաձայնագրերի) պատճենները, ինչպես նաև տվյալ պայմանագրի կողմերի հաստատած` պայմանագրի սահմանված ժամկետում կատարումը հավաստող ակտի (հանձման-ընդունման արձանագրություն և այլն) պատճենը կամ տվյալ պայմանագրի կատարումն ընդունած կողմի գրավոր հավաստումը:
Այս պարագայում, մի քանի պայմանագրերի կամ հանձնման-ընդունման ակտերի ներկայացումը պարտադիր է, և դատական գործերի ցանկի ներկայացումը միայն բավարար չէ, քանի որ դատական գործերի ցանկի ներկայացման միջոցով հնարավոր չէ հստակ եզրահանգում կատարել այն մասին, որ նշված գործով դատական ներկայացուցչություն իրականացրել է հենց դիմող փաստաբանը: 

Սույն հայտարարության հետ կապված լրացուցիչ տեղեկություններ ստանալու համար կարող եք դիմել ՀՀԱՆ-ԲՄԽԾՁԲ-ԻԽՆ-22/50 ծածկագրով գնահատող հանձնաժողովի քարտուղար Մարինե Մուրադյանին:

